
ABSTRAK

Tujuan utama kajian ini adalah untuk mengenal pasti hubungan kepemimpinan
instruksional, motivasi kerja dan prestasi kerja guru mata pelajaran Sejarah. Kajian
tinjauan ini melibatkan sampel seramai 334 orang guru mata pelajaran Sejarah
sekolah menengah di negeri Sabah. Kaedah persampelan yang digunakan ialah
persampelan bertujuan dan rawak mudah. Variabel kajian telah diuji menggunakan
statistik diskriptif dan inferensi yang melibatkan ANOVA, korelasi Pearson, regresi
linear serta regresi berganda. Kajian ini menggunakan soal selidik PIMRS, QMAT
dan prestasi kerja sebagai alat pengukur bagi variabel-variabel kajian. Analisis
korelasi menunjukkan semua sebelas variabel dimensi kepemimpinan instruksional
mempunyai hubungan yang signifikan dengan variabel motivasi kerja dan prestasi
kerja guru mata pelajaran Sejarah. Berdasarkan analisis regresi berganda
mendapati dimensi-dimensi kepemimpinan instruksional iaitu penggalakkan
perkembangan profesionalisme, memantau kemajuan murid, mengawal masa
pengajaran dan pembelajaran dan menyelia dan menilai peKngajaran telah
menyumbang sebanyak 31.1% secara keseluruhan terhadap motivasi kerja. Analisis
selanjutnya mendapati bahawa secara berasingan, dimensi kepemimpinan
instruksional  [(penggalakkan perkembangan profesionalisme menyumbang
sebanyak 24.7 peratus (f=0.16, p=0.00), dimensi memantau kemajuan pelajar
menyumbang sebanyak 3.6 peratus (f=0.11, p=0.00), dimensi mengawal masa
pengajaran dan pembelajaran menyumbang sebanyak 2 peratus (=0.07, p=0.00)
dan dimensi menyelia dan menilai pengajaran menyumbang sebanyak 1 peratus
(B=0.05, p=0.00)]. Kajian ini juga mendapati bahawa wujud pengaruh yang
signifikan antara dimensi-dimensi kepemimpinan instruksional dan motivasi kerja
terhadap prestasi kerja guru mata pelajaran Sejarah. Dimensi kepemimpinan
instruksional iaitu menyelia dan menilai pengajaran dan motivasi kerja
menyumbang secara keseluruhan 20% terhadap prestasi kerja guru mata pelajaran
Sejarah. Secara umumnya, kajian ini telah memberi sumbangan baru kepada tubuh
ilmu dalam pendidikan kerana kajian ini melihat perspektif kepemimpinan
instruksional dari sudut perspektif guru. Kajian ini mendapati guru yang mempunyai
kepemimpinan instruksional dan motivasi kerja berupaya meningkatkan prestasi
kerja dalam melaksanakan pengajaran dan pembelajaran yang berkualiti di sekolah.
Justeru dapatlah dirumus secara keseluruhan bahawa kepemimpinan instruksional
dan motivasi kerja adalah sangat penting dalam meningkatkan prestasi kerja guru
mata pelajaran Sejarah.



ABSTRACT

INSTRUCTIONAL LEADERSHIP, MOTIVATION AND ACHIEVEMENT OF
WORK HISTORY TEACHER LESSONS IN SABAH STATE

The main purpose of this study is to identify the relationship of instructional
leadership, work motivation and job performance of the History teachers. This
study involves a sample of 334 History teachers in secondary schools across Sabah.
The sampling methods used are purposive sampling and simple random sampling.
All the variables are tested using descriptive and inferential statistics, which involve
ANOVA, Pearson correlation, linear and multiple regressions.  The variables are
measured by using the PIMRS questionnaires, QMAT and job performance.
Correlation analysis indicates that all the eleven variables of instructional leadership
dimensions have a significant relationship with the work motivation and job
performance of the History teachers. Based on the multiple regression analysis, it
shows that the dimensions of instructional leadership such as promoting
professional development, monitoring student progress, managing the class time
during teaching and learning process, supervising and evaluating teaching have
contributed 31.1% to work motivation. Further analysis reveals specific results on
the instructional leadership dimensions [(promotion of professional development
accounted for 24.7 percent (f =0:16, p=0.00), monitoring the students’ progress
accounted for 3.6 percent (B =0.11,p=0.00), management of class time during
teaching and learning process, 2 percents (f =0:07, p=0.00) and the supervision
and evaluation of teaching, 1 percent (f = 0.05, p=0.00)] in respective. Based on
the research, it shows that the instructional leadership dimensions and work
motivation can affect the job performance of the History teachers. Work
motivation, supervision and evaluation of teaching contribute 20% to the History
teachers’ job performance. This study has a significant contribution to the
education field as it offers insight into instructional leadership from the teachers’
perspectives. Based on the research, teachers who demonstrate good instructional
leadership and work motivation are able to improve their job performance by
offering a high quality teaching and learning at schools. Instructional leadership
and work motivation are therefore essential to improve the job performance among
History teachers.

BAB 1

PENGENALAN

1.1 Pendahuluan

Mata pelajaran Sejarah ialah mata pelajaran teras kepada pelajar-pelajar sekolah
menengah dalam Kurikulum Bersepadu Sekolah Menengah (KBSM) (Kementerian
Pelajaran Malaysia, 1990). Sejajar dengan itu maka pelaksanaan KBSM ini telah
mengubah kedudukan mata pelajaran Sejarah. Mata pelajaran ini wajib dipelajari
oleh semua pelajar sekolah menengah secara berterusan bermula tingkatan satu
hingga lima. Ini adalah satu usaha positif pihak kementerian pelajaran dalam
menekankan kepentingan mata pelajaran ini dalam konteks pendidikan negara dan
kurikulum bersepadu Sekolah Menengah. Lantaran itu juga, kerajaan telah
mengambil keputusan untuk menjadi mata pelajaran Sejarah sebagai mata
pelajaran wajib lulus pada tahun 2013. Kementerian Pendidikan juga akan
melancarkan Kurikulum Standard Sekolah Menengah (KSSM) pada 2017. Ia bagi
mengimbangi set ilmu pengetahuan dan kemahiran berfikir seperti pemikiran
kreatif, inovasi, penyelesaian masalah dan kepemimpinan pelajar. Ia juga bakal
melahirkan pelajar seimbang dan berdaya tahan, bersemangat ingin tahu,
berprinsip, bermaklumat, penyayang, patriotik, mempunyai kemahiran berfikir,
berkomunikasi dan bekerja dalam pasukan secara berkesan. Selain itu, persaingan
dengan negara-negara lain menuntut kita melakukan anjakan dalam pembangunan
modal insan dari segi keupayaan dan intelek. Justeru, Misi Nasional dan Rancangan
Malaysia Kesembilan telah menetapkan "Pembangunan Modal Insan Kelas Pertama"
sebagai satu daripada lima teras utama ke arah pencapaian matlamat Wawasan
2020 (Mior, 2011).

Sesungguhnya kejayaan agenda pendidikan amat bergantung pada kualiti
sistem pendidikan dan terasnya ialah aktiviti pengajaran dalam bilik darjah. Oleh
yang demikian, pengajaran berkualiti tinggi masih diharapkan oleh sistem
pendidikan dengan mewujudkan guru Sejarah cemerlang dan seterusnya

mendorong guru Sejarah menjadi pengajar experts yang sukar untuk dipertikaikan.



Ini kerana guru-guru berperanan sebagai variabel utama dalam mempengaruhi
prestasi pelajar-pelajar (Rockoff, 2004; Rivkin et al, 2005; Kane et al, 2006).
Namun begitu, sehingga hari ini masih ramai guru mengajar mengikut kehendak
urutan dan cadangan dalam sukatan pelajaran, berorientasikan peperiksaan tanpa
mencerna kehendak pelajar serta tidak menepati konsep pengajaran berpusatkan

pelajar.

Justeru, kepemimpinan instruksional yang berkualiti sudah tentu menjadi
teraju utama dalam dunia pendidikan. Guru Sejarah seharusnya dapat mengatur
strategi berdasarkan kehendak Falsafah Pendidikan Kebangsaan dan Wawasan
2020. Dalam konteks inilah kepemimpinan instruksional yang melibatkan unsur
keilmuan dan proses penyampaian ilmu dalam pengajaran dan pembelajaran,
penterjemahan dan pengoperasian kurikulum dan pembangunan kumpulan,
seharusnya difahami dan sekali gus diamalkan oleh semua pihak dan peringkat
kepemimpinan sekolah. Selain itu, guru Sejarah sewajarnya mampu memiliki
kemahiran sosial dan interpersonal yang baik, berjaya menjalin kerjasama dengan
ibu bapa pelajar dan ahli masyarakat serta mampu menyumbang ilmu demi

pembangunan dan kemajuan sekolah.

1.2 Latar Belakang Kajian

Peranan dan kedudukan mata pelajaran Sejarah dalam konteks semasa dilihat
sebagai salah satu mekanisme pengukuhan negara bangsa Malaysia di samping
menjayakan matlamat Dasar Pendidikan Kebangsaan (Dg Norizah, 2011). Hasrat
dan matlamat Falsafah Pendidikan Kebangsaan (FPK) menekankan perkembangan
yang seimbang dan bersepadu dari segi intelek, rohani, emosi dan jasmani. Mata
pelajaran ini mempunyai pelbagai objektif dan matlamat yang terkandung bagi
melahirkan pelajar-pelajar yang bukan sahaja mengetahui secara fakta
perkembangan Sejarah di Malaysia mahupun di seluruh dunia tetapi mampu
merangsang pemikiran pelajar melalui proses pembelajaran yang dilalui oleh
mereka. Pengajaran Sejarah dalam bilik darjah mahupun di luar bilik darjah
sepatutnya tidak jumud (Zahara & Nik Azleena, 2007). Kajian Anuar et al., (2009)
mendapati ramai pelajar mengalami proses pengajaran dan pembelajaran Sejarah

di peringkat sekolah menengah yang membosankan dan tidak bermakna. Malah



terdapat guru yang mengajar mata pelajaran Sejarah tidak tahu apa yang
dimaksudkan dengan pengajaran Sejarah yang lebih baik, justeru mereka pun

mengajar seperti mana mereka diajar oleh guru mereka dahulu.

Ketandusan idea dalam pengajaran Sejarah juga menyebabkan pelajar
berasa bosan, jemu dan tidak berminat dengan mata pelajaran Sejarah. Menurut
Hazri (2003), kelemahan ini adalah berpunca daripada kaedah pengajaran guru
Sejarah yang lebih diorientasikan kepada keperluan peperiksaan dan menghabiskan
sukatan pelajaran. Namun apa yang jelas di sini, Sejarah bukanlah mata pelajaran
yang statik, tradisional, mementingkan penghafalan fakta, bersikap naratif dan
deskriptif seperti yang difahami oleh kebanyakan orang. Justeru, guru Sejarah perlu
memilih kaedah pengajaran dan pembelajaran yang boleh menarik serta mencabar
kebolehan pelajar, merangsang pembelajaran dan menyeronokan, berjaya
melepaskan horizon intelektual, sosial, moral, kerohanian dan mewujudkan
perspektif positif seperti penting untuk dipelajari serta berguna untuk masa depan
(Anuar et al., 2009).

Tegas Abdul Rahim (2005), dalam profesion keguruan menuntut sifat
profesionalisme yang tinggi dalam kalangan guru. Profesionalisme yang tinggi pula
memerlukan guru yang tinggi nilai budi dan peribadi yang cemerlang (Kementerian
Pelajaran Malaysia, 2005). Nilai-nilai peribadi yang cemerlang tersebut adalah
seperti bekerja keras, menepati masa, berakhlak mulia, mempunyai emosi yang
mantap dan disiplin kendiri yang utuh. Ini amat penting kerana ia dapat menarik
minat pelajar terhadap guru yang mengajar sesuatu mata pelajaran. Dalam hal ini,
pelajar akan lebih memberikan tumpuan kepada proses pengajaran dan
pembelajaran di dalam kelas jika mereka menyukai guru yang mengajarnya.
Marzano (2000) menyatakan tindakan guru dalam bilik darjah mempunyai impak
dua kali ganda dalam pencapaian pelajar berbanding dengan polisi sekolah
berkenaan kurikulum, penilaian kerjasama di antara guru dan penglibatan

masyarakat.

Isu lain yang sering ditimbulkan dalam profesion keguruan adalah

berkenaan dengan motivasi kerja dan prestasi kerja guru yang semakin menurun.



